
 

 

 

11. August 2023                    UKA2023/72  
 
 
 
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara:  

 

Avanersuarmi aammalu Tunumi Sumiorpaluutit atuartunit sukumiinerusumik 

ilisimaneqarnerulernissaat anguniarlugu Meeqqat Atuarfianni ilinniartitsissutit  

allanngortinneqarnissaannut Naalakkersuisut peqquneqarnissaannik Inatsisartut 

aalajangiiffigisassaattut siunnersuut. 

(Inatsisartunut ilaasortaq Doris J. Jensen, Siumut)  

 

Tunngavilersuut: 

Namminersornerullutik Oqartussat nalunaarutaanni nr. 16-mi, 24. juni 2003-meersumi 

atuarfimmi atuartitsinermut atatillugu sumiorpaluutit nalunaarusiarineqarnerini1 immikkut 

sumiorpaluutit Avanersuarmiunit Tunumiuniillu atorneqartut periusissiornermi 

ilanngunneqarsimanngillat, tassungalu atatillugu allannguutitut ilassuteqaateqarnissat 

periarfissaavoq.  

Oqaatsinik immikkut ilisimasalik, nunarsuarmi oqaatsit pillugit politikkimik ilisimatooq 

upernaakkut 2022 Ilisimatusarfimmi saqqummiimmat malinnaaffigaara. 

Ilisimatuup immikkut misissorsimavai nunat assigiinngitsut nunarpullu oqaatsinut qanoq 

politikkeqarnerat. 

Taassuma ilisimatuup tikkuagaasa ilagivaat sumiorpaluutit soorlu Avanersuarmiunit, 

nunattalu kangianeersunit atorneqartut meeqqat atuarfianni, soorlu atuarnerup 

ingerlanerata ilaani immikkut sammineqartarnissaat.  

Nunatta kangianeersut aammalu Avanersuarmiut sumiorpaluutit atugaat immikkut 

sammineqartariaqarnerannut tunngavilersuutigaa sumiorpaluutit nunarsuarmi aamma 

nunatsinni tammaraluttuinnarmata sumiorpaluutillu illersorneqartariaqartut isumaqarluni. 

Taamattaaq Kalaallit Nunatsinni ph.d.-nngorniap Ulunnguaq Markussenip Tunumiut kalaallit 

ajattugaallutillu naqisimaneqarnerat pillugu ilisimatusarsimavoq. Ulunnguup ilisimatusarluni 

                                                      
1 Atuartitsissutit siunertaat ilikkagassatullu anguniagassat:  
https://inatsisit.gl/Lov?rid=%7b104537EF-460F-4EC6-91D1-DA1AD9E5A527%7d&sc_lang=kl-GL 
 
 

https://inatsisit.gl/Lov?rid=%7b104537EF-460F-4EC6-91D1-DA1AD9E5A527%7d&sc_lang=kl-GL


misissuinermini naqissusersimavaa atuartut ilitsoqqussaralugu oqaatsitik atorlugit 

ilinniarnertik ingerlakkaangamikku angusarissaarnerusartut.2 

 

Assersuutigalugu Avanersuarmiut aammalu nunatta kangianeersut kitaamiusut atuarfimmi 

atuartinneqartarput, taakkuali oqaasii nunaqqatigalugit paasisinnaassagutsigit taava 

pisariaqarpoq annikikkaluamilluunniit oqaasiinik atuarfimmi samminninnissaq.  

Sumiorpaluutit pineqarpata, Upernavimmiippat, Ilulissaniippat, Sisimiuni imaluunniit 

nunatta kujataani tamatta immikkuullarissusitsinnik sumiorpaluuteqarpugut nunatta ilaani 

oqaatigineqarneq ajortunik ass. Ilulissani qipputtartoq/aquuteralak, Arsummi 

saafisseq/appa il. il. 

Ajoraluartumik tusarsaasarpoq isorliunerusumeersunut suli ullutsinni nikaginnittarneq 

allaallu oqaasiinut uparuartuisarneq inerteqquteqartarnerluunniit, 

paaseqatigiinnerulernissaq anguneqassappat aamma assigiinngissutitsinnut ataqqinninneq 

siunissami pitsaanerussappat iliuuseqartariaqarpugut isumaqarpungalu taassuma 

ilisimatuup innersuussutaa pisariaqartoq, tassa sumiorpaluutit pillugit atuarnerup 

ingerlanerani annerusumik minnerusumilluunniit samminninnissaq. Imaattariaqanngilaq 

immikkut fag-iussasoq kisianni atuartitsinerup iluani undervisningsplan-imut 

ilaalersinnaasuuppat qujanassaqaaq.  

Tassuuna qulakkeerneqassaaq siunissami meerartagut sumiorpaluutinik 

ilisimasaqarnerulernissaat ataqqinninnerulernissaallu. 

Taamatut tunngavilersuuteqarlunga, siunnersuutigaara nunatsinni sumiorpaluutit pillugit 

atuartitsinermi ilaalernissaat anguniarlugu Naalakkersuisut sulissuteqassasut.   

 

Pisortanut aningaasatigut allaffissornikkullu kingunerisassai: 
Aningaasatigut allaffissornikkullu kingunerisassanut apeqqutaassaaq siunnersuut 
ilinniartitsissutinik allannguinissamik pisariaqartitsilernermik malitseqassanersoq3. 
Taamaakkaluartoq naatsorsuutigaara siunnersuut aningaasat 125.000 iluini, matumani AC-
fuldmægtigip sulineratulli annertutigisut iluini piviusunngorsarneqarsinnaassasoq.  
Namminersortunut aningaasaatigut allaffissornikkullu kingunerisassai: 
Soqanngilaq. 
 
Innuttaasunut aningaasatigut allaffissornikkullu kingunerisassai: 
Soqanngilaq. 

 

                                                      
2 Tunumiut Kalaallit ajattugaallutillu naqisimaneqarput:  
https://sermitsiaq.ag/kl/ilisimatusartoqtunumiut-kalaallit-nunaanni-ajattugaallutillu-naqisimaneqartarput 
 
3 § 37-apeqqut nr. 58/2023 

https://sermitsiaq.ag/kl/ilisimatusartoqtunumiut-kalaallit-nunaanni-ajattugaallutillu-naqisimaneqartarput

